
Meðfylgjandi er umsögn Myndhöfundasjóðs Íslands, Myndstefs, um breytingar á ýmsum 

lögum vegna einföldunar regluverks, mál nr. 249/2020. Umsögn Myndstefs snýr aðallega að 

svokölluðum fylgirétti, innheimtu hans og skilum, uppboðum og frjálsum uppboðum, 

endursölu og verndartíma höfundaréttinda.  

Um er að ræða eftirfarandi kafla og ákvæði í frumvarpinu: 

VII. KAFLI - Breyting á höfundalögum, nr. 73/1972, með síðari breytingum: 13. gr. 1. málsl. 8. 

mgr. 25. gr. b laganna fellur brott  

VIII. KAFLI - Brottfall laga um verslunaratvinnu, nr. 28/1998, með síðari breytingum. 14. gr.: 

Lögin falla brott. 

Myndstef fagnar þeirri einföldun sem brottfelling laga um verslunaratvinnu felur í sér að 

vissu marki, enda hefur regluverk um fylgirétt hingað til verið að finna bæði í lögum um 

verslunaratvinnu og höfundalögum. Við teljum að sameining og samræming ákvæða um 

fylgirétt, uppboð og endursölu, í ein lög og eina reglugerð séu á margan hátt bæði gagnsærri 

og sanngjarnari. Við teljum þó afar mikilvægt í því ljósi og samhliða brottfellingu ákvæða um 

fylgirétt úr lögum um verslunaratvinnu, að tryggt verði að höfundalög taki við þar sem út af 

sleppur, og tryggi að höfundar missi engin þau réttindi sem felast í fylgirétti. Það er 

ófrávíkjanleg sú alþjóðaskuldbinding Íslands að tryggja höfundum og rétthöfum þessi 

mikilvægu réttindi – fylgirétt. Að fylgiréttur sé innheimtur vegna endursölu listmuna, og 

honum skilað til höfunda og rétthafa af viðurkenndum umsýslustofnunum, hvort sem 

opinber uppboð fari fram innan starfsstöðvar eður ei.   

Myndstef vill benda á nokkur atriði á þessu stigi máls, sem þarf að huga að og leysa samhliða 

þess og ef frumvarpið verður að lögum.  

Ég vil í því sambandi skipta athugasemdum okkar í nokkra flokka. 

1. Uppboð – fyrsta sala og endursala 

Hingað til hefur ekki verið greint á milli fyrstu sölu og endursölu listaverka í lögunum, 

hvað varðar uppboð. Slík aðgreining er þó gerð vegna endursölu frá 

endursöluaðilum, sbr. ákvæði höfundalaga þar um. Ástæðan er líklega sú að ákvæði 

um uppboð komu fyrst í lög um listmunauppboð, áður en ákvæði um fylgirétt komu í 

höfundalög, og hefur því misfarist í samræmingu þar um. Þetta er ágætlega útskýrt í 

greinargerðinni með frumvarpinu, og eðlileg þróun og breyting á gildandi rétti. 

Myndstef viðurkennir að þessar breytingar auka jafnræði og gagnsæi gagnvart 

endursöluaðilum, sem og eru í samræmi við alþjóðlegan höfundarétt almennt. 

 

 



2. Uppboð – verk fallin úr höfundavernd 

Hér tekur Myndstef undir, á sama hátt og að ofan, að um er að ræða eðlilega þróun 

og breytingu á gildandi rétti, sem hvetur til jafnræðis og eykur gagnsæi. 

 

3. Lokað (frjáls) uppboð utan starfsstöðvar 

Hér setja samtökin alvarlega athugsemd. Í greinargerðinni virðist byggt á þeim 

misskilningi að þar sem sýslumenn hafa ekki gefið út leyfi fyrir lokuðu uppboði utan 

starfstöðvar frá árinu 2014, eigi slík uppboð sér ekki stað? Slíkt er ekki réttur 

skilningur. Vissulega eru frjáls uppboð orðin sjaldgæfari í tengslum við margar gerðir 

lausafjármuna. Það á þó ekki við uppboð vegna listmuna. Frjáls listmunauppboð eiga 

sér stað hér á landi, innan Kiwani klúbba og Lions kúbba, saumaklúbba, á 

þorrablótum, íþróttaviðburðum, afmælissamkomum, starfsmannasamkomum og 

öðrum viðburðum og stöðum. Ástæða þess að sýslumaður hefur ekki gefið út slík 

leyfi er að uppboðsaðilar sækja ekki um þau, þó þeir eigi að gera það. Uppboðsaðilar 

hafa kvartað löngum yfir því að allar upplýsingar sem snúa að þessu séu óljósar – 

engin eyðublöð er að finna hjá sýslumannsembættunum, né leiðbeiningar að fá. 

Myndstef hefur ítrekað sent kynningarbréf og haft beint samband við 

sýslumannsembættin, og bent þeim á upplýsingaskyldu sína í þessum efnum. Eins 

hefur Myndstef reynt að hafa upp á uppboðshöldurum, og jafnvel sent frá sér aðila 

til að sitja slík uppboð, þó samtökin eigi ekki að gegna slíku eftirliti, og hafi ekki til 

þess mannafla. Myndstef hefur einnig fengið margar ábendingar vegna þessa beint 

frá höfundum, en það er algengt að höfundar fylgist með afdrifum verka sinna, enda 

er það til bóta og eykur verðgildi verka ef eigendasaga er ljós og hægt sé að rekja 

beina línu seljenda og kaupenda. Eins er það höfundum í hag að þeir viti hvar verk 

þeirra er niðurkomið. Því miður hefur oftast lítið verið um viðbrögð og svör – hvorki 

frá meintum endursöluaðilum eða sýslumanni.  

 

Það gæti reynst varhugavert að taka út skyldu uppboðshaldara utan starfsstöðvar að 

fá leyfi fyrir frjálsu uppboði. Einnig er það samtökunum óljóst hvað nákvæmlega felst 

í því? Er þá óheimilt að halda frjáls uppboð? Eða er slíkum uppboðum gefinn 

algerlega laus taumur? Þetta þykir að minnsta kosti óljóst í frumvarpinu. Ef ætlunin 

er að gefa slíkum uppboðum frjálsan tauminn, er lítið því til fyrirstöðu að 

hefðbundnir listaverkasalar, sem að öllu jöfnu reka gallerí eða uppboðshús, eða hver 

sem er haldi uppboð utan starfsstöðvar sinnar og væru þá slík uppboð að fullu 

eftirlitslaus og án skyldu til að skila fylgirétti – á meðan uppboð innan starfsstöðvar 

innheimtu og skiluðu fylgirétti. Slíkt felur í sér lagaósamræmi og óskýrleika, sem og 

ójafnræði.  

 

Við teljum að frekar ætti að skýra þessi ákvæði betur, jafnvel setja ákvæði um frjáls 

uppboð listmuna inn í lög um lausafjárkaup eða höfundalög, og koma á skýrara ferli 

innan sýslumannsembættanna hvernig fara skuli með frjáls uppboð listmuna. Eða – 

sem er enn betri kostur og jafnvel einfaldari í framkvæmd – að Myndstef fari með 

þessa heimild, enda virðast sýslumannsembættin ekki hafa mannafla eða þekkingu í 

að sinna þessum málum? Þá myndi lög um lausafjárkaup eða höfundalög hafa að 



geyma ákvæði er varðar frjáls uppboð listmuna, og þá skyldu að tilkynna slík uppboð 

til Myndstefs, svo hægt sé að innheimta, skila og úthluta fylgirétti til höfunda.  

 

4. Starfsemi endursöluaðila og uppboðshalda gerð leyfisskyld 

Við hörmum það að beiðni okkar sé ekki tekin til greina að þessu leiti, enda hefur því 

miður reynst samtökunum erfið sú innheimta og það eftirlit sem þarf að eiga sér stað 

vegna fylgiréttar. Það virðist sem lögin séu ekki nægilega skýr eða réttarfarsúrræði 

séu fá og vanvirk vegna innheimtu og skil fylgiréttar. Þessar lagabreytingar sem hér 

um ræðir einfalda og skýra vissulega einhverja hluti fylgiréttarins, en ekki aðra, og 

gætu gert erfiða innheimtu nánast ómögulega.  

 

Ég vil í þessu sambandi benda á að myndlistarmarkaðurinn á Íslandi er undanþeginn 

VSK. Til að átta sig á starfsemi hans og umfangi endursölu listmuna þarf því að líta á 

skil fylgiréttar. Árið 2018 var skilað 19.880.304 kr til Myndstefs í formi fylgiréttar. 

Hægt er að skoða innheimtu síðustu ára á heimasíðu Myndstefs undir 

„ársreikningar“. Það jafngildir því að myndlistarverk að fjárhæð ca 250.000.000 kr 

hafi verið seld opinberri endursölu á Íslandi árið 2018. Athugið að þetta eru einungis 

tölur frá okkur í Myndstef, en það eru einhverjir aðilar sem fylgja ekki núgildandi 

lögum og skila ekki fylgirétti. Einhver hluti af sölu listmuna í dag á Íslandi er því 

ólöglegur, eða amk án skila á fylgirétti. Gróflega útreiknað jafngilda þessar tölur því 

að myndlistarmarkaðurinn velti um 400.000.000 á ári. Það er frekar stór markaður, 

miðað við litla Ísland, og því mikilvægt að halda vel utan um þessa starfsemi, hafa 

regluverk skýrt, úrræði skýr og vissa „umbun“ fyrir þá sem fylgja lögum og reglum, en 

skýr úrræði og viðurlög fyrir þá sem ekki gera slíkt. Eins og er hafa þeir fáu sem fylgja 

lögum margoft líst því yfir að þeir sjái sér ekki hag í því að skila fylgirétti, því það sé 

hvort eð er ekkert aðhafst, eða ekkert hægt að gera vegna þeirra aðila sem fylgja 

ekki lögunum. Skiljanlega er erfitt að keppa við aðila á markaði á þessum forsendum. 

Það er nokkuð ljóst að regluverk er ekki að virka þegar strangheiðarlegt fólk íhugar 

alvarlega að brjóta lög, eða neyðist til að hætta starfsemi sinni, en þeir sem brjóta 

lögin blómstra á meðan.  

 

Að gera starfsemi uppboðshalda og endursöluaðila listaverka leyfisskylda hefði 

vissulega lagfært þetta vandamál að miklu leiti, en Myndstef vonar að ráðuneytið, í 

samvinnu við mennta- og menningarmálaráðuneytið, geti fundið þarna viðhlítandi 

lausn, sem bæði höfundar, Myndstef og endursöluaðilar geta unað við.  

 

5. Framkvæmd og eftirfylgni við vanefnd endursöluaðila á að skila skilagrein og 

greiðslu fylgiréttar til Myndstefs og eftirfylgni menntamálaráðuneytisins  

Þessar lagabreytingar sem nú liggja fyrir taka á lítinn hátt til þeirra vandkvæða sem 

Myndstef og myndlistarmenn standa frammi fyrir varðandi innheimtu og skil 

fylgiréttar. Þessar greiðslur eiga réttilega og löglega að renna til höfunda, af 

augljósum ástæðum sem eru einmitt tilteknar í greinargerðinni. Raunin er hins vegar 

sú að það er afskaplega erfitt, kostnaðarsamt og ógagnsætt að innheimta þessi gjöld. 

Lagaákvæðin eru til staðar, en það er óvíst hvernig beri að túlka þau.  



 

Er áætlun vegna endursölutímabils aðfararhæf? Og er það einungis vegna 

endursölutímabils en ekki uppboða? – hvaða úrræði hefur Myndstef eða 

framkvæmdarvaldið til að innheimta þessi gjöld ef þeim er ekki skilað? – hvaða 

refsingu er unnt að beita?  

 

Þessi atriði, sem og mörg önnur er varðar framkvæmd fylgiréttargjalds, eru afar óljós, 

og má í raun segja að fylgiréttargjald sé stundum aðeins í orði, en ekki í borði. Sem 

betur fer eru ennþá heiðarlegir aðilar inn á milli sem stunda viðskipti með listmuni, 

og er einfaldlega mikið í mun að skila þessu gjaldi til listamannanna. Hins vegar, og 

réttilega, finnst þeim afar ósanngjarnt að þeir bolist næstum af markaði við að skila 

þessu gjaldi, á meðan aðrir, sem ekki skila þessu gjaldi ná nánast einokunarstöðu? Að 

sjálfsögðu og liggur það í hlutarins eðli að þeir aðilar sem fara eftir lögum, hætta að 

sjá hag sinn í því ef aðrir taka þessa fjármuni til sín (stinga þeim í vasann), innheimta 

þá jafnvel ekki af kaupendum og eru látnir þar algerlega óáreittir  – peningum sem 

oft skipta mörgum milljónum. Þessi markaður eins og hann er í dag er ekki 

samkeppnishæfur og þarna þarf að vera veruleg breyting á. Það verður að ítreka hér 

séreðili listaverkamarkaðarins og sérkenni hans á móti öðrum lausafjármunum. 

Þarna er oft um verulegar fjárhæðir að ræða, mikið persónulegt gildi, hætta á fölsun 

og skaðsemi mikilla verðmæta og íslensks menningararfs. Það verður að taka til 

greina þetta séreðli.  

 

Það verður að taka á þessari framkvæmd og gera hana skýrari. Það er ekki síst 

mikilvægt núna á tímum COVID-19, en hver einasta afkoma og innkoma listamanna í 

dag er þeim mikilvæg – sama þó það séu nokkrir “þúsund kallar”. Það er ekki síður 

mikilvægt að koma þessum reglum í framkvæmd vegna endursöluaðilanna, þ.e.a.s. 

þeirra sem vilja skila gjaldinu og vilja vera í eðlilegri samkeppni við sína 

samkeppnisaðila.  

 

Virðingarfyllst, 

Harpa Fönn 


